
瑜伽師地論本地分菩薩地真實義品講義十二(2012)
一、八種一切事苦 ﹝瑜伽卷 42﹞

一、依止處苦者：依謂四依，由依此故，於善說法毗奈耶中出家受具，成苾芻分。

        所謂衣服、飲食、臥具、病緣醫藥供身什物。菩薩於此若得麤弊、尠少、稽

        留、輕懱不敬，不生憂悒。不由此緣精進懈廢。如是名為菩薩忍受依止處苦。

二、世法處苦者：當知世法略有九種。一、衰，二、毀，三、譏，四、苦，五、

        壞法壞，六、盡法盡，七、老法老，八、病法病，九、死法死。如是世法若

        總若別會遇現前，能生眾苦，此即名為世法處苦。菩薩觸對如是眾苦，思擇

        忍受，不由此緣精進懈廢，如是名為菩薩忍受世法處苦。

三、威儀處苦者：當知即是行住坐臥四種威儀。菩薩於中若行、若坐，晝夜恆時

        從諸障法淨修其心，終不非時脅著床座、草敷、葉敷。菩薩於此疲所生苦悉

        能忍受，不由此緣精進懈廢，如是名為菩薩忍受威儀處苦。

四、攝法處苦者：當知攝法略有七種。一、供事三寶；二、供事尊長；三、諮受

        正法；四、既諮受已，廣為他說；五、以大音聲吟詠、讚誦；六、獨處空閑，

        無倒思惟、稱量、觀察；七、修習瑜伽作意所攝若止、若觀。菩薩於此七種

        攝法，勇猛劬勞所生眾苦悉能忍受，不由此緣精進懈廢，如是名為菩薩忍受

        攝法處苦。

五、乞行處苦者：當知此苦略有七種。一者、自誓毀形，剃鬚髮等，棄捨世俗諸

        相好故。二者、自誓毀色，受持改變壞色衣故。三者、進止云為皆不縱任，

        遊涉世間，一切行住自兢攝故。四者、依他活命，捨商農等世間事業，從他

        所得而存濟故。五者、盡壽從他求衣服等，於所獲得非法珍財、久所貯積不

        受用故。六者、盡壽遮止人間諸欲，離非梵行婬欲法故。七者、盡壽遮止人

        間嬉戲，捨離觀聽、歌舞、笑戲、倡妓等故，及離與己親友同齡笑戲、歡娛、

        攜從等故。如是等類，因乞求行所有艱辛所生眾苦，菩薩一切皆能忍受，不

        由此緣精進懈廢，如是名為菩薩忍受乞行處苦。

六、勤劬處苦者：謂諸菩薩勤修善品劬勞因緣，發生種種身心疲惱悉能忍受，不

        由此緣精進懈廢，如是名為菩薩忍受勤劬處苦。

七、利他處苦者：謂諸菩薩修十一種利有情業，如前應知。由彼所生種種憂苦，

        菩薩一切皆能忍受，不由此緣精進懈廢，如是名為菩薩忍受利他處苦。

八、所作處苦者，謂諸菩薩或是出家，便有營為衣缽等業；或是在家，便有無倒

        商賈、營農、仕王等業。由此發生種種勤苦，菩薩一切皆能忍受，不由此緣

        精進懈廢，如是名為菩薩忍受所作處苦。

又諸菩薩雖觸眾苦，而於無上正等菩提，未正勤修，能正勤修，已正勤修，能無

退轉，常勤修習，無變異意、無雜染心。

二、一切難行

云何菩薩難行施？當知此施略有三種。﹝瑜伽卷 39﹞

    ●謂若諸菩薩財物尠少，自忍貧苦惠施於他，是名菩薩第一難行施。

    ●若諸菩薩所可愛物，或性深愛著，或長時串習，或有上品恩，或最上妙物， 

        極生耽著，能自開解，惠施於他，是名菩薩第二難行施。

    ●若諸菩薩極大艱辛所獲財物，惠施於他，是名菩薩第三難行施。

云何菩薩難行戒？當知此戒略有三種。﹝瑜伽卷 42﹞

    ●謂諸菩薩，現在具足大財、大族自在增上，棄捨如是大財、大族自在增上，

        受持菩薩淨戒律儀。是名菩薩第一難行戒。

    ●又諸菩薩受淨戒已，若遭急難乃至失命，於所受戒尚無少闕，何況全犯。是

        名菩薩第二難行戒。

    ●又諸菩薩，如是如是遍於一切行住作意，恆住正念，常無放逸，乃至命終於

        所受戒無有誤失，尚不犯輕，何況犯重。是名菩薩第三難行戒。

云何菩薩難行忍？當知此忍略有三種。﹝瑜伽卷 42﹞

    ●謂諸菩薩，能於羸劣諸有情所，忍彼所作不饒益事。是名第一難行忍。

    ●若諸菩薩居尊貴位，於自臣隸不饒益事，堪能忍受。是名第二難行忍。

    ●若諸菩薩，於其種姓卑賤有情，所作增上不饒益事，堪能忍受。是名第三難

        行忍。

云何菩薩難行精進？謂此精進略有三種。﹝瑜伽卷 42﹞

    ●若諸菩薩，無間遠離諸衣服想、諸飲食想、諸臥具想及己身想，於諸善法無

        間修習，曾無懈廢。是名第一難行精進。

    ●若諸菩薩如是精進，盡眾同分，於一切時曾無懈廢。是名第二難行精進。

    ●若諸菩薩，平等通達功德相應，不緩不急，無有顛倒，能引義利精進成就。

        是名第三難行精進。

如是菩薩難精進力，當知即是緣有情悲，及與般若能攝之因。

云何菩薩難行靜慮？謂此靜慮略有三種。﹝瑜伽卷 43﹞

    ●若諸菩薩已能安住廣大、殊勝、極善成熟、多所引發諸靜慮住，隨自欲樂，

        捨彼最勝諸靜慮樂，愍有情故，等觀無量利有情事，為諸有情義利成熟，故

        意思擇還生欲界。當知是名菩薩第一難行靜慮。

    ●若諸菩薩依止靜慮，能發種種無量無數不可思議，超過一切聲聞、獨覺所行

        境界菩薩等持。當知是名菩薩第二難行靜慮。

    ●若諸菩薩依止靜慮，速證無上正等菩提。當知是名菩薩第三難行靜慮。

云何菩薩難行慧？當知此慧略有三種。﹝瑜伽卷 43﹞

    ●若諸菩薩能知甚深法無我智，是名第一難行慧。

    ●若諸菩薩能了有情調伏方便智，是名第二難行慧。

    ●若諸菩薩了知一切所知境界無障礙智，是名第三最難行慧。

云何菩薩難行愛語？當知此語略有三種。﹝瑜伽卷 43﹞

    ●若諸菩薩，於能殺害怨家惡友，以善淨心、無穢濁心，思擇為說若慰喻語、

        若慶悅語、若勝益語，當知是名菩薩第一難行愛語。

    ●若諸菩薩，於其上品愚癡鈍根諸有情所，心無疑慮，思擇為說種種法教，誓

        受疲勞，如理如法，如善攝取，當知是名菩薩第二難行愛語。

    ●若諸菩薩，於其諂詐欺誑親教、軌範、尊長真實福田行邪惡行諸有情所，無

        嫌恨心、無恚惱心，思擇為說若慰喻語、若慶悅語、若勝益語，當知是名菩

        薩第三難行愛語。

云何菩薩難行利行？當知此行略有三種。﹝瑜伽卷 43﹞

    ●若諸菩薩，於先未有勝善根因諸有情所，能行利行，是名第一難行利行。何

        以故？彼諸有情難勸導故。

    ●若諸菩薩，於有善因，現前耽著廣大財位、眾具圓滿諸有情所，能行利行，

        是名第二難行利行。何以故？彼於廣大極放逸跡、極放逸處，耽著轉故。

    ●若諸菩薩，於諸外道、著本異道、邪見、邪行諸有情所，能行利行，是名第

        三難行利行。何以故？彼於自宗愚癡執故，於正法律憎背執故。

難行同事？

    ●瑜伽師地論第四十三卷講解菩薩同事中，未提及三種難行同事。

此中所有難行施、難行戒，廣說乃至難行同事，若多修習，若善清淨，若具圓滿，

能感如來成就無等希奇法果。

